Федераль  дәүләт белем бирү стандартлары (ФДББС) нигезендә төзелгән дәреслекләрдә Тукай иҗатын өйрәнү
Гыйлаҗиева Лилия Фатыйховна (Gilyazieva2013@mail.ru), татар теле һәм әдәбияты укытучысы

Татарстан Республикасы Арча муниципаль районының Арча 5 нче   гимназиясе - муниципаль бюджет гомуми белем учреждениесе

Федераль дәүләт белем бирү стандартлары (ФДББС) нигезендә төзелгән дәреслекләрдә Тукай иҗатын өйрәнүгә шактый вакыт һәм тирән эчтәлек бирелә.                     

Габдулла Тукай – татарларны бөтен дөньяга таныткан шагыйрь генә түгел, ә киләчәк буынны тәрбияләүгә тиешле әһәмият биргән, балаларны тәрбияләүгә зур өлеш керткән мөгаллим дә. Тукайның фикерләре, ул язган әсәрләр бүген дә актуальлеген югалтмаган, бүген дә без Тукайга һәрдаим мөрәҗәгать итәбез, аның педагогик эш алымнарын үз хезмәтебездә кулланабыз. Габдулла Тукайның безгә мирас итеп калдырылган әсәрләре җыелмасыннан бүгенге заманның иң-иң катлаулы сорауларына җавап таба алабыз.. 

Г. Тукай әсәрләрендә балаларны тәрбияләүнең иң мөһим проблемаларын күтәрә, киләчәк буынны әдәбият ярдәмендә тәрбияләү идеяләрен пропагандалый. Тукай юкка гына “Мин дипломат, сәясәтче һәм җәмәгать эшлеклесе генә түгел. Минем күзләрем күпне күрә, колакларым күпне ишетә” дип әйтмәгән. 
Әдәбият дәресләре яшь буынның дөньяга карашын үстерүдә, белемнәрне тирәнәйтүдә, матурлыкны күрә һәм таный белүдә кыйммәтле чыганакларның берсе булып тора. Бу максатка ирешүдә, ягъни яшь буынга рухи-әхлакый тәрбия бирүдә Габдулла Тукай әсәрләре зур урын алып тора. 
Федераль дәүләт белем бирү стандартлары (ФДББС) нигезендә рус телендә  төп гомуми белем бирүче мәктәпләрнең татар телен туган тел буларак өйрәнүче I-IX сыйныф укучылар өчен тәкъдим ителгән дәреслекләрдә Габдулла Тукай иҗатын һәр сыйныфта өйрәнүгә вакыт бирелә. Шагыйрь иҗатын өйрәнүгә бәйле бирелгән темалар эзлеклелек принципына нигезләнеп төзелгән. 
Г.Тукай иҗатын өйрәнү башлангыч сыйныфларда ук башлана. 1 нче сыйныфта Әлифбаны өйрәнү чорыннан соң, әдәби уку фәнендә Г.Тукайның “Әлифба” хикәясе, “Гали белән кәҗә”, “Бала белән күбәләк”, “Карлыгач” шигырьләре урын алган. 2 нче сыйныфта “Безнең гаилә” шигыре тәкъдим ителә. 

3 нче сыйныфта әкиятләр укуга игътибар бирелә. Балалар әкиятләрнең халык тарафыннан язылуын белсәләр дә, “Су анасы” әкиятеннән өзек белән танышканда автор әкиятләре хакында да белешмә алалар.  Мифологик образ буларак Су анасы һәм малай образларына бәя бирелә.

 4 нче сыйныфта жанр  төрлелеге киңәя һәм мәсәл турында белешмә бирелә. “Яшь агач” мәсәле аша тема ныгытыла. 

Алга таба 5 нче сыйныфта мәсәл жанрын өйрәнү тагын да тулыландырыла. Ә.Исхак, И.Крылов, Г.Шамуков  һәм Г.Тукайның бер үк темага язылган мәсәлләре чагыштырып өйрәнелә. (“Төлке һәм виноград”, “Аккош, Чуртан һәм Кысла”, “Көзге белән Маймыл” һәм “Төлке һәм йөзем җимеше”, “Аккош, Чуртан һәм Кыскыч”, “Көзге һәм Маймыл”).   Класстан тыш уку өчен Г.Тукайның “Эш беткәч уйнарга ярый” һәм “Эш беткәч” шигырьләре укып анализлау өчен тәкъдим ителә. 4 нче сыйныфта укыган “Су анасы” әкият-помасы тулысы белән укырга бирелә. Шулай ук Тукай-Кырлай музей комплексына читтән торып сәяхәт оештырыла.

6 нчы сыйныфта шагыйрьнең тормыш юлына бәйле рәвештә “Туган авыл” шигыре өйрәнелә. Арчада урнашкан Әлифба музеена  дәреслек аша сәяхәт оештырыла. Г.Тукай яшәгән урыннар турында әңгәмә уздырыла. “Шүрәле” поэмасы өйрәнелә һәм балет турында төшенчә бирелә. Мифологик образлар турында белемнәр тирәнәйтелә. Б.Әлменовның “Шүрәле№ поэмасына ясаган иллюстрацияләре күрсәтелә. Алдагы дәресләр Г.Тукайның “Исемдә калганнар” автобиографик әсәрен өйрәнүгә багышлана. Тукайны халык үстерүе, зур шагыйрь булганчы авыр тормыш юлы узуын укучыларга җиткерү күздә тотыла.

7 нче сыйныф Г.Тукайның тормышын һәм иҗатын тирәнтен өйрәнүгә багышлана. “Милли моңнар” шигыренең язылу тарихы һәм аны анализлау максат итеп куела. О.Хәбибуллинның “Тукай портреты”, И.Әхмәдиевнең “Тукай турында сюита” картиналары карарга тәкъдим ителә. Х.Казаковның “Бәләкәй Апуш” картинасы аша шагыйрьнең бала чагы сурәтләнешенә күзәтү ясала. Дәреслек буенча Г.Тукайның Казандагы музеена сәяхәт оештырыла. Шулай ук “Шагыйрь” шигыре аша картлыктан курыкмаган шагыйрь образын өйрәнү дә бирелә. 

8 нче сыйныфта шагыйрьнең тормыш юлына киңрәк тукталу сорала. Тукай иҗатының Казан чоры, аның аралашкан иҗатташ дуслары, халык әдәбиятын өйрәнүгә керткән өлеше турында тирән мәгълүмат бирелә. Бу чорга бәйле рәвештә “Пар ат”, “Бер татар шагыйренең сүзләре”шигырьләрен өйрәнү тәкъдим ителә. “Пар ат” шигыренә тирәнтен анализ ясала. Шигырьнең язылу тарихы, лирик геройның хис-кичерешләре, аңа хас сыйфатлар турында тирәнрәк аңлату күздә тотыла. Тукайның әдәби мирасын өйрәнү дә  бирелә.

 9 нчы сыйныфта шагыйрь иҗатын өйрәнү тагын да тирәнәйтелә. “Ана догасы” шигырен укып анализлау тәкъдим ителә. Бу сыйныфта шагыйрьнең үзе язган шигырьләреннән тыш язучыларның аның иҗатына карата язган әсәрләре өйрәнелә. З.Мансуровның “Тукайча татар кодексы”н уку һәм анализлау оештырыла.

Татар әдәбияты дәресләре – рухи һәм әхлакый тәрбия бирүнең нигезен тәшкил итә. Укытучы әдәбият ярдәмендә укучыны олы тормышка әзерли. Әдәбият фәне – иң тормышчан фән. Күзәтүләрдән чыгып шундый нәтиҗә ясарга мөмкин: Федераль дәүләт белем бирү стандартлары (ФДББС) нигезендә төзелгән дәреслекләрдә шагыйрь иҗатын өйрәнүгә шактый вакыт һәм тирән эчтәлек бирелә. Әлбәттә,  һәрбер әсәре зур тәрбияви әһәмияткә ия. Һәр сыйныфта өйрәнү өчен тәкъдим ителгән әсәрләрне уку аша балаларга тирән рухи-әхлакый тәрбия бирелә. Монда тагын бер кат Тукай әсәрләренең көченә, мәгънәсенә, бөеклегенә таң каласың. Бөек шәхес үзе дә мәгърифәтне үстерү өлкәсендә зур эшчәнлек алып барган. “Мәктәптә милли әдәбият дәресләре” исемле хезмәтенең кереш өлешендә “Кечкенәдән гүзәл нәрсәләр укыган балаларның күңелләре дә нәзек вә латыйф булып, анчак гүзәл вә мөкатдәс нәрсәләрне генә сөючән булалар”, – дип язган Габдулла Тукай. Аның матур телдә язган шигырьләре, тылсымлы әкият һәм мәсәлләре , чыннан да, балаларда гүзәл сыйфатлар тәрбияли алырлык зур көчкә ия. Әдәбиятны балалар тәрбияләүдә иң көчле корал дип саный ул. Ул сүзнең бөек көченә, аны бары тик урынлы куллана белергә генә кирәклегенә нык ышана. Әдип тирәлектәге тупаслыкны, тәрбиясезлекне күргән. Шуңа күрә яшьләрне тәрбияләү, аларга белем бирү проблемаларын күтәргән, киләчәк - яшьләр кулында булуын бик яхшы аңлаган ул. 

